
ИСПРАЌАЊЕ 

На Меланија Ајинанц ѝ умре мажот. Не може да се 
каже дека неговата смрт беше нешто неочекувано за 
луѓето, бидејќи Симон веќе имаше многу повеќе од 
седумдесет години, или поточно – осумдесет без една. 
Но, се потресоа сите – мажот ѝ на Меланија беше чо-
век омилен во друштво и миленик на сите. Живееше 
широкоградо и слободно, не се ограничуваше во тро-
шењето, јадеше небаре му е последен пат, пиеше не-
баре утре ќе се изгласа закон за забрана на алкохо-
лот и во иднина за алкохол ќе се предвидува смртна 
казна. Затоа Симон појадуваше со вино (за енергија), 
ручаше со ракија од дудинка (против жиговина), ве-
чераше со домашна ракија од дренки (за цврст сон). 
И покрај пуританскиот морал што царуваше во Берд1, 
тој не се откажуваше од афери. Ги сакаше жените – 
несебично и докрај, се фасцинираше на прв поглед, 

1  Град во Тавушкиот регион на Ерменија. 

